Iesu'n clirio'r Deml
Darlleniad: Ioan 2: 13 – 28

“13 Roedd yn amser Gŵyl y Pasg (un o wyliau’r Iddewon), a dyma Iesu’n mynd i Jerwsalem. 14 Yng nghwrt y deml gwelodd bobl yn gwerthu ychen, defaid a colomennod, ac eraill yn eistedd wrth fyrddau yn cyfnewid arian. 15 Felly gwnaeth chwip o reffynnau, a’u gyrru nhw i gyd allan o'r deml gyda’r defaid a'r ychen. Chwalodd holl arian y rhai oedd yn cyfnewid arian, a throi eu byrddau drosodd. 16 Yna meddai wrth y rhai oedd yn gwerthu colomennod "Ewch â'r rhain allan oddi yma! Stopiwch droi tŷ fy Nhad i yn farchnad!" 
17 Yna cofiodd ei ddisgyblion fod yr ysgrifau sanctaidd yn dweud: "Bydd fy sêl dros dy dŷ di yn fy meddiannu i."
18 Ond dyma'r arweinwyr Iddewig yn ei herio, "Pa arwydd gwyrthiol wnei di i brofi i ni fod gen ti hawl i wneud hyn i gyd?"
Cwestiynau i ysgogi trafodaeth, a chanllawiau ateb.
1. Pam oedd yr Iddewon yn dathlu Gŵyl y Pasg?
I gofio fod Duw wedi eu hachub o fod yn gaethweision yn yr Aifft. Yng nghyfnod Moses fe yrrodd Dduw 10 pla ar wlad yr Aifft. Er mwyn achub eu teuluoedd rhag y pla olaf (sef lladd y cyntaf-anedig ym mhob teulu) roedd rhaid i’r Iddewon ladd oen a phaentio ei waed ar byst eu drysau. Wrth wneud hyn byddai angel marwolaeth yn pasio heibio eu tai.
2. Pam fyddai Iesu yn mynd i Jerwsalem yr adeg yma?
I ddathlu Gŵyl y Pasg yn unol â gorchymyn Duw i’r Iddewon yn yr Hen Destament. 
3. Beth mae Iesu’n ei ddarganfod yn y deml?
Yng nghwrt y deml gwelodd bobl yn gwerthu ychen, defaid a colomennod, ac eraill yn eistedd wrth fyrddau yn cyfnewid arian.
4. Beth oedd ymateb Iesu i hyn?
‘....gwnaeth chwip o reffynnau, a’u gyrru nhw i gyd allan o'r deml gyda’r defaid a'r ychen. Chwalodd holl arian y rhai oedd yn cyfnewid arian, a throi eu byrddau drosodd. 16 Yna meddai wrth y rhai oedd yn gwerthu colomennod "Ewch â'r rhain allan oddi yma! Stopiwch droi tŷ fy Nhad i yn farchnad!”’
5. Pam wnaeth Iesu ymateb mor chwyrn?
Roedd y bobl yn trin Teml Duw fel marchnad. Er fod y colomennod ag ati yn cael eu gwerthu i’w defnyddio fel aberthau i Dduw, doedden nhw ddim yn plesio Duw oherwydd nad oedd calon y bobl yn agos ato. Mae Iesu’n cyfeirio at y Deml fel ‘ ogof lladron’ yn Luc 19:46. Doedd gan y bobl ddim parch at bethau Duw.
6. Sut wnaeth yr arweinwyr ymateb i ymddygiad Iesu?
Yn amlwg doedden nhw ddim yn gweld dim o’i le ar y prynu a’r gwerthu oedd yn digwydd yn y deml. Roedd eu hagwedd tuag at Iesu yn heriol – roedden nhw eisiau iddo fo wneud ‘arwydd gwyrthiol’ i brofi bod ganddo’r hawl i glirio’r deml.

7. Sut fyddech chi’n disgrifio ymateb Iesu?
(Rhydd i bawb ei farn.)

8. Pa bethau ‘crefyddol’ ddylen ni eu parchu heddiw?
Y Beibl – gair Duw i ni. Pregethwyr ffyddlon – gweision Duw ayyb.

